
Daħla 
     Il-Missjoni tappartjieni għall-istess eżistenza tal-Knisja. Ix-xandir tal-kelma t’Alla u x-xhieda lid-dinja huma essenzjali għal kull nisrani. Fl-istess waqt, jinħtieġ li wieħed iwettaq dawn skont il-prinċipji tal-vanġelu b’rispett sħiħ u bi mħabba għall-bnedmin kollha. 
     Konxji tat-tensjonijiet bejn popli u kommunitajiet ta’ persważjonijiet reliġjużi differenti u interpretazzjonijiet varji tax-xhieda nisranija, il-Kunsill Pontifiċju għad-Djalogu interreliġjuż (PCID), il-Kunsill Dinji tal-Knejjes (WCC) u, fuq stedina tal-WCC, l-Alleanza Evanġelika Dinjija (WEA), iltaqgħu matul perjodu ta’ 5 snin biex jirriflettu u jipproduċu dan id-dokument li jservi bħala ġabra ta’ rakkomandazzjonijiet għall-imġieba tax-xhieda Nisrajija madwar id-dinja. Mhux il-ħsieb ta’ dan id-dokument li jkun meħud bħala dikjarazzjoni teoloġika fuq il-missjoni, iżda li jittratta kwistjonijiet prattiċi li għandhom x’jaqsmu max-xhieda nisranija f’dinja multi-reliġjuża.
     L-għan ta’ dan id-dokument huwa li jħeġġeġ lill-knejjes, lill-kunsilli tal-knejjes u lill-aġenziji tal-missjoni biex jirriflettu fuq il-prattika li għandhom s’issa u biex jużaw ir-rakkomandazzjonijiet ta’ dan id-dokument. Hekk iħejju, fejn hu xieraq, il-linji-gwidi tagħhom għax-xhieda u l-missjoni fost dawk ta’ reliġjonijiet differenti u fost dawk li ma jipprofessaw ebda reliġjon partikulari. Nittamaw li l-insara madwar id-dinja jistudjaw dan id-dokument fid-dawl tal-prattika proprija tagħhom li jagħtu xhieda tal-fidi tagħhom fi Kristu, kemm bil-kelma kif ukoll bl-azzjoni. 

Bażi għax-xhieda Nisrajija

1. Huwa privileġġ u ferħ għall-Insara li jagħtu kont għat-tama li għandhom u dan jagħmluh b’ġentilezza u rispett (ara 1 Pietru 3:15).
2. Ġesù Kristu huwa ix-xhud suprem (ara Ġwan 18:37). Ix-xhieda Nisranija hija dejjem sehem mis-xhieda tiegħu li tieħu l-forma ta’ proklamazzjoni tas-saltna, qadi ta’ għajrna, u għoti totali tagħna nfusna ukoll meta  dan l-għoti joħodna għas-salib. Bħalma l-Missier bagħat lil Ibnu bil-qawwa ta’ l-Ispirtu s-Santu, hekk l-Insara huma mibgħutin f’missjoni biex jagħtu xhieda ta’ l-imħabba t’Alla Trinitarju bil-kelma u bl-azzjoni.

3. L-eżempju u t-tagħlim ta’ Ġesu Kristu u tal-Knisja tal-bidu għandhom ikunu il-gwidi tal-missjoni Nisranija. Tul żewġ millenji l-Insara fittxew li jimxu fuq it-triq ta’ Kristu billi jieħdu sehem mill-Aħbar it-Tajba tas-saltna t’Alla (ara Luqa 4:16-20).
4. Ix-xhieda Nisranija f’dinja pluralista tinkludi li wieħed jidħol għad-djalogu ma’ popli ta’ reliġjoniojiet u kulturi differenti.

5. F’certi sitwazzjonijidet, li tgħix u tipproklama l-vanġelu huma diffiċli, mfixkla u wkoll projbiti. Iżda l-Insara huma mpenjati minn Kristu biex jissuktaw fedelment fis-solidarjetà bejniethom fix-xhieda lejh (ara Matt. 28:19-20; Mark 16:14-18; Luqa 24:44-48; Ġwan 20:20; Atti 1:8).
6. Jekk l-Insara  juzaw metodi mhux xierqa biex iħaddmu l-missjoni, billi jirrikorru għall-qerq u għall-mezzi furzati, jkunu qed jittradixxu il-vanġelu u jistgħu ikunu kawza ta’ tbatija għall-oħrajn. Dan it-tgħawwiġ jitlob l-indiema u jfakkarna fil-ħtieġa kontinwa tal-grazzja t’Alla. (ar Rum. 3:23).

7. L-Insara jistqarru li waqt li huma risponsabbli li jagħtu xhieda ta’ Kristu, il-konverżjoni hi fl-aħħar mill-aħħar l-opra ta’ l-Ispirtu s-Santu (ara Ġwan 16:7-9; Atti 10:44-47). Huma jagħrfu li l-Ispirtu jonfoħ fejn l-Ispirtu jrid u fuq dan ebda bniedem mgħandu control (ara Ġwam 3:8).

Prinċipji   

L-insara huma msejħin biex iżommu sod ma’ dawn il-prinċipji li ġejjin waqt li jfittxu li jaqdu l-impenn ta’ Kristu b’mod xieraq, speċjalment f’sitwazzjonijiet interreliġjużi. 

1. Aġixxi fl-imħabba t’Alla.  L-insara jemmnu li Alla huwa l-għajn ta’ kull imħabba, u, għaldaqstant, fix-xhieda tagħhom huma msejħin biex jgħixu ħajja ta’ mħabba u li jħobbu ’l għajrhom bħalhom infushom (ara Matt. 22:34-40; Ġwan 14:15).
2. Imita lil Ġesù Kristu. Fl-aspetti kollha tal-ħajja  u speċjalment fix-xhieda  tagħhom, l-insara huma msejħin li jimxu fuq l-eżempju u t-tagħlim ta’ Kristu, jaqsmu miegħu l-imħabba tiegħu, jagħtu glorja u unur lil Alla l-Missier bil-qawwa ta’ l-Ispirtu s-Santu (ara Ġwan 20:21-23). 
3. Virtujiet Insara. L-Insara huma msejħin li jġibu ruħhom b’integrità, karità, kompassjoni u umiltà u jirbħu kull arroganza, padronanza u tmaqdir (ara Galatin 5:22).
4.       Atti ta’ servizz u ġustizzja. L-insara huma msejħin biex jaġixxu b’mod ġust  u li jħobbu b’imħabba tenera (ara Mikah 6:8). Barra minn hekk, huma msejħin ukoll biex jaqdu lill-oħrajn, u waqt li jagħmlu dan jagħrfu lil Kristu fl-iċken minn ħuthom (ara Matt. 25:45). L-atti ta’ servizz bħalma huma l-offerta ta’ l-edukazzjoni, kura tas-saħħa, għajnuna soċjali u atti ta’ ġustizzja u avukatura huma parti integrali tax-xhieda tal-vanġelu. L-isfruttament ta’ sitwazzjonijiet ta’ faqar u ta’ neċessitajiet tal-ħajja m’għandhomx jidħlu fil-ħidma nisranija. L-insara għandhom jikkundannaw u jiċħdu kull forma ta’ faxxinu, inkluzi inċentivi finanzjarji u premjijiet għal dawn l-atti ta’ servizz.
5. Dixxerniment fil-ministeri tal-fejqan. 

Bħala parti integrali tax-xhieda tagħhom għall-vanġelu, l-Insara iwettqu ministeri ta’ fejqan. Huma msejħin biex waqt li ikunu jwettqu dawn il-ministeri jeżerċitaw id-dixxerniment. Huma għandhom jirrispettaw id-dinjità umana u jiżguraw li d-dgħufija tan-nies u l-ansjtà li jifejqu ma jkunux sfruttati.
6. Ċaħda tal-vjolenza. L-Insara huma msejħin biex fix-xhieda tagħhom jiċħdu kull forma ta’ vjolenza, ukoll dik psikoloġika jew soċjali, inkluż l-abbuż tal-poter. Jiċħdu ukoll vjolenza, diskriminazzjoni jew ripressjoni inġusta minn kull awtorità reliġjuża jew sekulari, inkluża l-vjolenza jew it-tkissir ta’ knejjes, simboli jew testi sagri.
7. Libertà tar-reliġjon u twemmin. Il-libertà reliġjuża li tinkludi id-dritt li tipprofessa publikament, tipprattika, ixxandar u tbiddel ir-reliġjon tiegħek tiġi mill-istess dinjità tal-persuna umana li hi bbażata fil-ħolqien tal-bnedmin kollha fl-immaġini u xebh t’Alla (ara Ġenesi 1:26). Hekk, il-bnedmin kollha għandhom drittijiet u responsabbiltajiet indaqs. Fejn xi reliġjon tkun strumentaliżżata għal raġunijiet politiċi, jew fejn ikun hemm persekuzzjoni reliġjuża, l-insara huma msejħin jidħlu għax-xhieda profetika billi jikkundannaw dawn l-azzjonijiet. 
8. Rispett reċiproku u solidarjetà. L-insara huma msejħin biex jimpenjaw ruħhom ħa jaħdmu ma’ kulħadd b’rispett reċiproku, jippromwovu flimkien il-ġustizzja, il-paċi u l-ġid komuni. Il-kooperazzjoni inter-religjuża hija aspett essenzjali ta’dan l-impenn.
9. Rispett għall-popli kollha. L-Insara jagħrfu li l-vanġelu jisfida u jgħani l-kulturi. Ukoll meta l-vanġelu jisfida certi aspetti ta’ kulturi, l-Insara huma msejħin biex jirrispettaw il-popli kollha. L-Insara huma msejħin ukoll biex jiddixxernu elementi fil-kulturi tagħhom li huma ta’ sfida mill-vanġelu.
10. Ċaħda ta’ xhieda falza. L-Insara għandhom ikunu sinċieri fi kliemhom u  rispettuzi; għandhom jisimgħu lill-oħrajn sabiex jitgħallmu dwar u jifhmu it-twemmin u l-azzjonijiet tagħhom, u huma mħeġġin li jagħrfu u japprezzaw dawk li hu veru u tajjeb fihom. Kull kumment jew kuntatt kritiku għandu jsir fi spirtu ta’ rispett reċiproku, fil-waqt li jiżguraw li ma jagħtux xhieda falza dwar reliġjonijiet oħra.
11. Jiżguraw dixxerniment personali. L-insara għandhom jagħrfu li meta wieħed  jibdel ir-reliġjon ikun qed jagħmel pass deċisiv li għandu jieħu żmien twil biżżejjed għar-riflessjoni u preparazzjoni, proċess li għandu jiżgura il-libertà personali sħiħa.
12. Bini ta’ relazzjonijiet interreliġjużi. L–insara għandhom ikomplu jibnu relazzjonijiet ta’ rispett u fiduċja ma’ nies ta’ reliġjonijiet oħra sabiex ikunu jistgħu aktar faċilment jifhmu ’l xulxin, jirrikonċiljaw ruħhom u jikkoperaw għall-ġid komuni.
Rakkomandazzjonijiet

It-Tielet Konsultazzjoni organiżżata mill-Kunsill Dinji tal-Knejjes u l- PCID tas-Santa Sede f’kollaborazzjoni mal-Alleanza Evanġelika Dinjija bil-parteċipazzjoni tal-akbar familji Nsara (Kattoliċi, Ortodossi, Protestanti, Evanġeliċi u Pentekostali), wara li ħadmu fi spirtu ta’ kooperazzjoni ekumenika biex iħejju dan id-dokument għall-konsiderazzjoni tal-knejjes, nazzjonali u reġjonali, korpi konfessjonali u organiżżazzjonijiet tal-missjoni, u speċjalment dawk li jaħdmu f’sitwazzjonijiet interreliġjużi, tirrikmanda li dawn il-korpi:

1. Jistudjaw il-problemi ppreżentati f’dan id-dokument u fejn hu xieraq jifformulaw linji-gwidi għall-imġieba dwar ix-xhieda Nisranija li tgħodd għas-
sitwazzjoni partikulari tagħhom. Fejn hu possibbli dan għandu jsir b’mod ekumeniku, u b’konsultazzjoni ma’ rappreżentanti ta’ reliġjonijiet oħra.


2. Jibnu relazzjonijiet ta’ rispett u fiduċja man-nies tar-reliġjonijiet l-oħra kollha, b’mod partikulari fuq il-livelli instituzzjonali bejn knejjes u kommunitajiet reliġjużi oħra; jżommu djalogu interreliġjuż permanenti bħala parti mill-impenn nisrani tagħhom. F’ċerti sitwazzjonijiet fejn snin ta’ tensjoni u komflitt ħolqu suspetti profondi u ksur ta’ fiduċja bejn u fil-komunitajiet, id-djalogu interreliġjuż jista’ jkun ta’ okkażjoni ġdida għas-soluzzjoni tal-konflitt, terġa tidħol  il-ġustizzja, jifejqu t-tifkiriet, issir ir-rikonċiljazzjoni u terġa tinbena l-paċi.
3. Iħeġġu l-insara biex isaħħu l-identità reliġjuża u l-fidi tagħhom fil-waqt li jagħrfu u jifhmu aktar fil-fond ir-reliġjonijiet l-oħra. Biex jagħmlu dan għandhom jikkunsidraw il-perspettivi ta’ dawk li jappartjienu għal dawk ir-reliġjonijiet. L-insara mgħandhomx jirrappreżentaw ħażin it-twemmin u l-prattika tan-nies ta’ reliġjonijiet differenti.

4. Jikkooperaw ma’ kommunitajiet reliġjużi oħra billi jżommu avvokatura interreliġjuża għall-ġustizzja u l-ġid komuni, u fejn ikun possibbli iqumu f’solidarjetà ma’ dawk li jkunu f’sitwazzjonijiet ta’ konflitt.

5. Imorru għand il-gvernijiet tagħhom biex jiżguraw li l-libertà reliġjuża hija rispettata sewwa u fit-totalità tagħha, waqt li jagħrfu li f’ħafna pajjiżi instituzzjonijidet u persuni reliġjużi ma jitħallewx jeżerċitaw il-missjoni tagħhom.

6. Jitolbu għal għajrhom u għall-għajxien tajjeb tagħhom, waqt li jagħrfu li t-talb huwa integrali għal dak li aħna u għal dak li nagħmlu, kif ukoll għall-missjoni ta’ Kristu.
Appendiċi: l-Isfond tad-Dokument

1. Fid-dinja tallum il-kollaborazzjoni fost l-insara u bejn l-insara u l-fidili  ta’ reliġjonijiet oħra qed tiżdied. Il-Kunsill Pontifiċju għad-Djalogu Interreliġjuż tas-Santa Sede u l-Kunsill Dinji tal-Programm tal-Knejjes fuq id-Djalogu u l-Kooperazzjoni (WCC-IRDC) għandhom storja ta’ din il-kollaborazzjoni. Eżempji ta’ temi li fuqhom il-PCID/WCC-IRDC ikkollaboraw fl-imgħoddi huma: Iż-Żwieġ Interreliġjuż (1994-1997), Talb Interreliġjuż (1997-98) u r-Reliġjożità Afrikana (2000-2004). Dan id-dokument huwa r-riżultat tal-ħidma tagħhom flimkien.

2. It-tensjonijiet interreliġjużi fid-dinja tallum qed jiżdiedu, inklużi l-vjolenza u it-telf tal-ħajja. Il-politika, l-ekonomija u fatturi oħra għandhom sehem f’ dawn it-tensjonijiet. L-Insara wkoll huma xi minn daqqiet imdaħħlin f’dawn il-konflitti, sew jekk għax iridu huma sew kemm bla ma jridu, u sew dawk li huma ppersegwitati jew dawk li jieħdu sehem fil-vjolenza. Bi tweġiba għal dan il-PCID u il-WCC-IRDC iddeċidew li jidħlu għal dawn il-problemi fi process flimkien biex jipproduċu bejniethom rakkomandazzjonijiet għall-imġieba tax-xhieda nisranija. Il-WCC-IRDC stiednu lill-Alleanza Evanġelika Dinjija (WEA) biex tieħu sehem fil-proċess, u din laqgħet l-istedina bil-ferħ.
3. Fil-bidu inżammu żewġ konsultazzjonijiet: l-ewwel waħda f’Lariano, fl-Italja, f’Mejju 2006, kellha t-titlu “Evalwazzjoni tar-Realtà” fejn ir-rappreżentanti ta’ reliġjonijiet differenti qasmu ma’ l-oħrajn il-fehmiet u l-esperjenzi tagħhom fuq il-kwistjoni tal-konverżjoni. Dikjarazzjpmi minn din il-konsultazzjoni tgħid in parti hekk: “Nasserixxu li, waqt li kulħadd għandu d-dritt li jistieden lill-oħrajn jifhmu il-fidi tagħhom, dan m’għandux isir billi jinkixru d-drittijiet u s-sensibilitajiet reliġjużi ta’ l-oħrajn. ll-libertà tar-reliġjon tgħabbina lkoll b’responsabbiltà ugwali, u li mhijiex negozjabbli, li nirrispettaw il-fidi ta’ l-oħrajn, u li qatt ma noskurawha, immaqqdruha u nirrappreżentawha ħażin bl-iskop li nuru kemm il-fidi tagħna hi superjuri.
4. It-tieni konsultazzjoni inter-Kristjana saret f’Toulouse, fi Franza, f’Awwissu 2007, biex niriflettu fuq dawn il-problemi. Il-Kwistjonijiet fuq il-Familhja u l-Kommunità, ir-Rispett lejn l-Oħrajn, l-Ekonomija, is-Suq u l-Kompetizzjoni, il-Vjolenza u l-Politika, kienu diskussi fil-fond. Il-problemi pastorali u missjonarji dwar dawn l-argumenti kienu l-isfond għar-riflessjoni teoloġika u għall-prinċipji żviluppati f’dan id-dokument. Kull problema hija important fiha nfisha u jistħoqqilha aktar attenzjoni minn dik li giet mogħtija lilha f’dawn ir-rakkomandazzjonijiet.

5. Il-parteċipanti tat-tielet konsultazzjoni (inter-Kristjana) iltaqgħu f’Bangkok, fit-Tajlandja, mill-25-28 ta’ Jannar 2011 u temmew dan id-dokument.

